
ПАМЯТНЫЯ ЗНАКІ 

 

Памяць пра лепяльчан, якія загінулі падчас выканання інтэрнацыянальнага 

абавязку, знайшла сваё ўвасабленне не толькі ў назвах вуліц, але і ў мемарыяльных знаках 

і помніках, якія ўсталяваны ў г. Лепелі, вёсках Заслонава і Бароўка. 

 

 

Мемарыяльны знак памяці загінулым воінам-інтэрнацыяналістам у Лепелі 

 

Па ініцыятыве воінаў-інтэрнацыяналістаў у 2007 годзе ў Лепелі адбылося адкрыццё 

мемарыяльнага знака памяці загінуўшым воінам-інтэрнацыяналістам. Месціцца помнік ля будынка 

райваенкамата. У 2013 годзе, як дапаўненне да яго, актывісты раённай арганізацыі «Беларускі 

саюз ветэранаў вайны ў Афганістане» ўсталявалі мемарыяльную дошку, на якой пералічаны 

прозвішчы ўсіх землякоў, якія загінулі пры выкананні інтэрнацыянальнага воінскага абавязку. 

 

 

Помнік «БТР» у гонар загінулых абаронцаў Айчыны 

 

Старшыня раённай арганізацыі «Беларускі саюз ветэранаў вайны ў Афганістане» Сяргей 

Крывель быў ініцыятарам таго, каб усталяваць яшчэ адзін помнік у выглядзе бронетранспарцёра. 

Ад задумкі да рэальнага ўвасаблення ідэі прайшло амаль 2 гады. Раённыя ўлады падтрымалі 



пачынанні «афганцаў» і зрабілі ўсё, каб дапамагчы. Ветэраны шчыра ўдзячныя за гэта Пятру 

Шыкшняну, на той час ён быў старшынёй райвыканкама, Ігару Урбану, старшыні раённага Савета 

дэпутатаў (на той час – начальніку аддзела ідэалагічнай работы). Сяргей Мікалаевіч успамінае, 

што доўга не маглі вызначыцца з месцам, якое ў будучым павінна была ўпрыгожыць грозная 

баявая машына. На адным з саветаў ветэранаў было прынята рашэнне, што помнік будзе 

сімвалізаваць сабой не толькі памяць аб загінуўшых «афганцах», але і ўдзельніках іншых войнаў. 

«Памяць усім загінуўшым, якія з гонарам выканалі свяшчэнны абавязак абаронцы Айчыны» – 

менавіта такі тэкст высечаны на помніку. Адкрыццё помніка сімвалічна адбылося 9 мая 2009 года. 

Усталяваны ён перад будынкам райваенкамата. 

 

 

Памятны знак ў гонар воінаў-інтэрнацыяналістаў у Заслонаве 

 

Ініцыятарамі стварэння знака ў пасёлку Заслонава сталі арганізацыі «афганцаў» і 

Беларускага саюза афіцэраў гэтага населенага пункта. Знамянальная падзея адбылася ў чэрвені 

2009 года. Курган з валуноў, праваслаўны крыж і чорная гранітная пліта з надпісам утварылі цэлы 

мемарыяльны комплекс. У 2013 годзе помнік набыў сучасны выгляд – на пастамент была паднята 

баявая машына дэсанта. БМД сімвалічна мае нумар 103. Гэтым таксама ўвекавечаны баявы нумар 

славутай 103-й Віцебскай паветрана-дэсантнай дывізіі, якая ваявала ў Афганістане. Шмат 

ураджэнцаў Лепельшчыны прайшло праз яе шэрагі. У стварэнні помніка ўдзельнічалі амаль усе 

жыхары Заслонава, ваенаслужачыя воінскіх часцей Заслонаўскага гарнізона. 

 

 

Памятны знак у гонар воінаў-інтэрнацыяналістаў у Бароўцы 

 



Адкрыццё адбылося 23 ліпеня 2011 года. Ініцыятарамі выступілі ветэраны бароўскай 

пярвічнай арганізацыі «Беларускага саюза ветэранаў вайны ў Афганістане», на чале з Сяргеем 

Расказавым. Фінансавую дапамогу аказалі мясцовыя жыхары, КУВП «Бароўка», КУП ДРАЦ 

«Жамчужына», ДРБУ-202, ПМК-75, Лепельскае аддзяленне Фонду міру. Помнік быў асвечаны 

настаяцелем мясцовага храма айцом Уладзімірам. Усталяваны помнік каля Цэнтра культуры і 

вольнага часу. 

Жыхары нашага раёна свята захоўваюць памяць пра тых, хто з рызыкай для жыцця 

выконваў воінскі абавязак за межамі краіны, прымаў удзел у лакальных канфліктах і войнах. 

Штогод ля памятных месцаў праходзяць дзяржаўныя ўрачыстасці, ваенна-патрыятычныя 

мерапрыемствы і акцыі. 

Валерый ТУХТА 


